
Талантты жастар театры
Кез келген театр бастапқыда өнерлі жандардың тынымсыз талабының арқасында бастау алып, шын талант иелерінің еселі еңбегінің нәтижесінде өркендейді. Жалындап тұрған жастардан құралған "Шаңырақ" театры-солардың бірі.
Өнерлі өрендердің театры 18 жыл бұрын С.Мұқанов атындағы облыстық қазақ сазды-драма театрының актері Қажыбай Айтыбаевтың жетекшілігімен М.Қозыбаев атындағы Солтүстік  Қазақстан  мемлекеттік  университетінде  ашылған болатын. 2001 жылы театр табалдырығын  алғаш аттаған студенттер бүгінде орда бұзар жастан асты. Актерлік шебер-ліктерінің арқасында шығармашылық қабілеттерін дамыта білген бұл жастардың барлығы да әр салада өз орындарын тапты.
"Шаңырақ" театры болса әлі де талапты жастардың қабілет-дарынын дамытып, дүниетанымдарын кеңейтіп, ұлттық тәлім-тәрбиенің іргетасын қалауда. Бүгінде өнер ордасының репертуарында 13 қойылым бар. Рақымжан Отарбаевтың "Нашақор но-велласы", Мағжан Жұмабаевтың "Батыр Баян" поэмасы, "Қара шекпен", "Тіл табысқандар" спектакльдерінің әрқайсысы студент жастардың емес, кәсіби актерлердің ойынындай әсерге бөлейді.
Жас өнерпаздардың  шеберліктерін сала мамандары да жоғары бағалап, 2009 жылы ұжым "Театр және тұрмыс" фестивалінде бас  жүлдені иеленсе, 2010 жылы Алматы қала-сындағы республикалық фөстивальда Ғабит Мүсірепов атындағы балалар және жасөспірімдер академиялық театрының сыйлығымен марапатталды. Өзге де республикалық өнер фестивальдарында көрермен қошеметіне бөленіп, жүлделерге ие болды. 2017 жылы өнер ошағы "Халық театры" атағын алды.
Театр жетекшісі Әділжан Кәрімовтің айтуынша, бүгінде жас актерлердің дені - "Серпін" бағдарламасы бойынша білім алып жүрген студенттер.
- "Өмір қысқа болса да, өнер -мәңгі", алдағы уақытта репертуарларды мазмұнды етіп, әртістердің ойынын, сахна мәдениетін шыңдап, көрермендерімізді қуанта береміз, -дейді өнер ұжымының жетекшісі.
// Қызылжар нұры.- 17 мамыр.
